
Беларускі дзяржаўны ўніверсітэт 

Мілаш Вацлаў Кратахвіл – чэшскі пісьменнік другой паловы ХХ 

стагоддзя, які вядомы перш за ўсё ў гістарычным жанры. Ён праславіўся сваімі 

раманамі пра часы апошніх Пршэмыслоўцаў, пра гусітаў і гусіцкі рух, пра 

Трыццацігадовую вайну ў Еўропе 1618-1648 гг., пра эпоху імператара 

Рудольфа, пра Першую сусветную вайну. Срод яго вялікай спадчыны асобае 

месца займаюць раманы-біяграфіі, якія прадстаўляюць жыццё слынных 

постацей чэшскай зямлі. Да такіх кніг можна аднесці творы “Ян Гус” (1952), 

“Ян Жыжка” (1952), “Ян Жэліўскі” (1953), “Жыццё Яна Амоса Коменскага” 

(1975). Разгледзім адметнасці біяграфічнага жанра ў творчасці Кратахвіла на 

прыкладзе раманаў “Ян Гус” і “Жыццё Яна Амоса Коменскага”. Раманы былі 

напісаны з інтэрвалам больш чым дваццаць гадоў.  Таму вылучыўшы рысы 

паэтыкі названых твораў, мы можам меркаваць пра канстанты мастацкага 

свету пісьменніка ў межах дадзенага жанру. 

“Ян Гус” падае нам падрабязную біяграфію чэшскага філосафа, тэолага, 

пісьменніка, натхняльніка Рэфармацыі, філолага, прапаведніка, перш за ўсё 

яго галоўныя ідэі і справы, а таксама іх ацэнку с пункту гледжання чалавека 

ХХ стагоддзя. Хаця падзеі ахопліваюць канец XIV- пачатак  XV стагоддзяў, 

сярэднявечнай экзотыкі ў рамане амаль няма. Выключэннем можа быць 

падрабязнае апісанне апошніх гадзін жыцця Гуса, лішэнне яго сана святара і 

само пакаранне-спальванне. Таксама можна вылучыць багацце тэалагічнага 

матэрыяла, якому надаецца вялікая ўвага, што звязана са справай жыцця Яна 

Гуса, які змагаўся за маральную чысціню царквы і справядлівасць. Таму 

тэалагічным спрэчкам адводзіцца шмат месца ў аповядзе. Адзначым і 

псіхалагізм як важную рысу паэтыкі твора, паколькі аўтар стварае 



псіхалагічныя партрэты Гуса і яго папалечнікаў, яго праціўнікаў. Недзе, на 

думку аўтара прадмовы да твора А.Левандоўскага, Гус гістарычна недакладны 

[Гл.3]. Магчыма і так. Аднак хочацца адзначыць, что сам пісьменнік 

намагаецца быць гістарычна вельмі аб’ектыўным, паколькі актыўна 

выкарыстоўвае шматлікія дакументальныя  крыніцы (тагачасныя вулічныя 

песні, абшырныя ўрыўкі з сачыненняў Яна Гуса, вялікія пасажы з аповесці 

Пятра з Младаневіц, які быў сведкам канстанцкіх падзей і потым падрабязна 

ўвасобіў гэта ў сваім творы). 

Раман падзелены Кратахвілам на дзевятнаццаць частак, кожная з якіх мае 

сваю назву і адлюстроўвае жыццёвыя этапы цэнтральная героя. У твора вялікі 

пазнавальны і інтэлектуальны патэнцыял, паколькі малюецца панарама 

тагачаснага жыцця Чэхіі пачатку XV стагоддзя: апісваецца горад Прага, 

структура грамадства, сацыяльныя, нацыянальныя і рэлігійныя супярэчнасці 

тых часоў. У кнізе амаль усе персанажы – сапраўдныя гістарычныя асобы, 

пачынаючы з паплечнікаў і ворагаў Гуса, яго ідэйных папаярэднікаў, 

заканчваючы ўдзельнікамі Канстанцкага сабора. Нават імёны падмасцер’яў, 

якія былі пакараны ў Празе, сапраўдныя, данесеныя гісторыяй. 

Сярод белетрыстычных кампанентаў можна вылучыць апісанні прыроды, 

напрыклад, у пачатку рамана, калі падаецца пейзаж у наваколлі Гусінца: 

“пологие волны холмов, мирные долины, синеющие ковры лесов, яркая 

белизна деревенских домиков, вьющиеся ленты речек и ручьев – и рядом с 

этим отвесные скалы, глубокие ущелья и величавые силуэты шумавских гор 

на горизонте. Даже залитый солнцем, этот край кажется каким-то задумчивым, 

серьёзным и в то же время приветливым, ласковым” [2]. У творы часта 

выкарыстоўваецца прыём кантраста: кантраст беднай вёскі Гуса і багатых 

Прахатіц, жыццё бедных і багатых у Празе, вобразы прыхільнікаў і 

праціўнікаў Яна Гуса. 

Вобраз Гуса ствараецца перш за ўсё як вобраз прарока, місіі, барацьбіта, 

рэфарматара царквы, чалавека, які не думае пра сябе як пра прыватную асобу, 

а клапоціцца, каб быць добрым узорам для сваіх прыхажан, важдем для свайго 



прыгнечанага народа. Таму галоўны герой амаль не паказаны ў прыватным 

жыцці. На першым плане яго ідэі, думкі, сачыненні, тэалагічныя дыспуты і 

пропаведзі ў Віфлеемскай капліцы. Падкрэсліваецца сацыяльны аспект, тое, 

што Гус быў “прапаведнікам шаўцоў і партных” [2]. Яго галоўным маральна-

этычным і ідэйным памкненнем было  “мерить все правдой, почерпнутой в 

писании, в библии, т.е. познаной правдой, и ею руководствоваться на своем 

пути” [2]. 

Раман “Жыццё Яна Амаса Коменскага”, як і раман “Ян Гус”, блізкі да 

літаратуры факта, паколькі там змяшчаецца вялікая колькасць звестак пра 

жыццё, творчасць, аднак фантазійныя элементы, вымысел адыходзяць у творы 

на другі план. Таксама можна сцвярджаць, што і дэкаратыўныя складнікі 

абмежаваны. Ужо з назвы зразумела, што гаворка пойдзе пра самага 

знакамітага чэшскага эмігранта ўсіх часоў, пра асветніка, барочнага 

пісьменніка і паэта, тэолага, філосафа, апошняга біскупа Абшчыны чэшскіх 

братоў, слыннага педагога, якога, без перабольшвання, ведала ўся Еўропа, 

чалавека, які апярэдзіў свой час як мінімум на тры стагоддзі і чыё імя глыбока 

пранікла ў чэшскі народ, яго свядомасць і культуру. У творы пададзены 

псіхалагічны партрэт Коменскага. Акцэнтуецца сувязь гэтага слыннага 

чалавека са сваёй радзімай, негледзячы на тое, што большасць свайго жыцця 

ён правёў за яе межамі. Таму галоўным матывам рамана становіцца матыў 

вандроўкі, шляху. Кратахвіл піша пра тое, што Коменскі падарожнічаў усё 

сваё жыццё, так павінна было быць, бо у яго была мэта--  яго творы і яго ідэі, 

якія ён імкнуўся ўвасобіць у фундаментальных сачыненнях і даць людзям. На 

радзіме гэта было забаронена. Свет думак і поглядаў гэтага знакамітага 

чалавека падаецца чэшскім пісьменнікам надзвычай дакладна і рэльефна, 

галоўным чынам, праз шматлікія цытаты з арыгінальных твораў 

Я.А.Коменскага. У раман уводзіцца літаратурная гісторыя, паколькі 

пісьменнік распавядае пра тое, як задумваліся і пісаліся пэўныя творы, 

напрыклад, першы чэшскі барочны раман “Лабірынт свету і рай сэрца”, дае 

гісторыі іх шляху да чытачоў, змяшчае значныя пасажы з саміх твораў, 



аналізуе іх ідэйны змест і стыль. Можам сказаць, што ў цэнтры ўвагі не столькі 

жыццё, сколькі творчасць і справы жыцця Коменскага. Таму так многа месца 

надаецца і палітычным элементам у рамане. Палітычныя погляды чэшскага 

пісьменніка і філосафа выражаюцца ў шматлікіх цытатах з яго лістоў. Мы 

падрабязна даведваемся пра гістарычныя, палітычныя падзеі ў самых розных 

краінах Еўропы, пра канцлераў і імператараў, каралеў і герцагаў, якія ў цэнтры 

палітычных падзей. З гэтымі пластамі аповяду звязаны сатырычныя элементы 

твора.  

Ёсць у рамане элементы навуковай біяграфіі: падаюцца цытаты з 

аўтабіяграфіі Коменскага, дарэчы, да якой Кратахвіл-гісторык ставіцца 

крытычна. Пачуцці галоўнага героя, на думку чэшскага даследчыка Ёзафа 

Грабака, знаходзяцца на заднем плане [Гл.4, с.182]. Аднак з гэтым 

сцверджаннем нельга паўнасцю пагадзіцца, паколькі аўтар рэканструюе, што 

адчуваў Коменскі ў розныя часы і моманты свайго жыцця. Нарпрыклад, мы 

даведваемся пра яго пачуцці падчас буры на моры, калі ён плыў у Англію, пра 

яго пачуцці перыяду эміграцыі, пра страхі і пакуты часоў Трыццацігадовай 

вайны, як ён скарбіў, страціўшы дзяцей і жонак. Падрабязна апісваецца смерць 

героя і яго эмоцыі і думкі ў апошнія хвіліны жыцця. 

Такім чынам, можна зрабіць высновы, што жанр рамана-біяграфіі у 

творчасці М.В.Кратахвіла блізкі да літаратуры факту, паколькі важную ролю 

ў ім адыгрывае дакументальны матэрыял у выглядзе шматлікіх цытат з іншых 

мастацкіх твораў, лістоў, трактатаў, аўтабіяграфій і г.д. Белетрыстычны, 

займальны элемент у аповядзе адыходзіць на другі план. Пры стварэнні 

вобразаў галоўных герояў акцэнт робіцца на інтэлектуальным складніку, 

паказваецца, што перад намі тытаны думкі, і толькі потым людзі з 

перыпетыямі свайго лёсу, пачуццямі, страхамі і надзеямі. Тым не менш, ў 

названых раманах створаны псіхалагічныя партрэты рэфарматара чэшскай 

царквы і чэшскага гуманіста XVII стагоддзя на аснове дакладнага 

дакументальнага матэрыялу. Прабелы, як указвае сам аўтар у прадмове да 



рамана “Жыццё Яна Амоса Коменскага”, ён запаўняе здагадкамі, заснаванымі 

на рэальных абставінах [Гл. 1,с.6]. 

